
Kalaallit Nunaanni Namminersorlutik Oqartussat 


Piareersarfinnik ingerlatsineq pillugu Namminersorlutik Oqartussat nalunaarutissaattut nr. xx, xx.-imeersoq 20xx-iusussatut siunnersuut.

Suliffeqarnermi innersuussisarneq il.il. pillugit Inatsisartut peqqussutaanni nr. 10, 18. december 2003-meersumi  § 5, imm. 5, aamma Suliffissaaleqisunik sulilersitsiniarneq pillugu Inatsisartut peqqussutaanni nr. 14, 12. november 2001-imeersumi § 14, imm. 3, aammalu Inuussutissarsiutinut ilinniartitaanerit inuussutissarsiutinullu pikkorissartitsisarnerit pillugit Inatsisartut peqqussutaanni nr. 2, 31. maj 1999-imeersumi §-it 8-10 inatsisitigut tunngavigalugit aalajangersarneqarpoq:

Piareersarfiit

§ 1. Piareersarfiit saaffiginniffissaq ataasiinnaq tunngaviutillugu ingerlatsiviupput ataasiusut, makkuninngalu tunngaviusumik aaqqissuussivigineqarlutik:

· Suliffissarsiuussisarneq aamma inuussutissarsiornermi ingerlatsisunut attaveqartarneq.

· Ilinniartitaanikkut tamanut atuuttumik aqqutissiuussisarneq aammalu inuussutissarsiutinut lærling´inut immikkuullarissumik sungiusarluni sulilernissaannut aqqutissiuussisarneq.

· Piginnaasaqarnerulersitsinissamut tamanut atuuttumik aaqqissuussat pikkorissartitsisarnerillu.

Aaqqissugaanera

§ 2. Suliffeqarneq ilinniartitaanerlu aammalu tamanut atuuttumik piginnaasaqarnerulersitsisarnerit pillugit kommunimut saaffiginninnerit tamarmik Piareersarfinnut saaffiginnissutigineqartarput.

Imm. 2. Piareersarfiit naalakkersuinikkut aqutsinikkullu aaqqissugaanerat kommunalbestyrelsip aalajangiineratigut pissaaq, suliassat naammassineqarnissaannut najukkami pissutsit naapertuunnerpaamik mianeralugit. 

Kommune Namminersorlutik Oqartussanut noqqaasinnaavoq aaqqissuussaaneq pillugu sulianut sammisumik ikorfartoqatigiinnissamik.

Imm. 3. Kommunalbestyrelsit marluk amerlanerusulluunniit Piareersarfiup Piorsaaviulluunniit arlaqarnerusulluunniit pilersinnissaat ingerlanneqarnissaallu pillugit suleqatigiinnissamik isumaqatigiissusiorsinnaapput kommunit pineqartut Piareersarfiit pillugit suliassat ataatsimoorussamik ingerlakkumagunikkit.

Imm. 4. Kommunit suleqatigiinnerat angalanernut najugaqartitsinernullu aningaasartuuteqartariaqarnissamik pisariaqartitsiviuppat – ilanngullugit atuartunut kollegiami atugassarititaasussat, tamakku kommunalbestyrelsit suleqatigiissut namminneq matussusissavaat.

Imm. 5. Kommunalbestyrelsit ataasiakkaat Namminersorlutik Oqartussanut suliassat naammassineqarnissaannut anguniagassanullu il.il. akisussaatinneqarput, tamatumani Namminersorlutik Oqartussanut allamik isumaqatigiissuteqartoqarsimanngippat.

Siunertaq

§ 3. Piareersarfinnik pilersitsinermi tunngaviusumik anguniagaassaaq aaqqissuussarisartakkat akornanni aqqutissiuussisarnerit ataqatigiissaarisarnerillu pitsaanerusumik ingerlanneqarnissaat, taamaasilluni aqqutissiuunneqarnissamik noqqaasumut pisariinnerussammat suliffeqarneq pillugu aqqutissiuunneqarlunilu paasissutissinneqarsinnaanissaq, ilinniagaqarnissaq piginnaasaqarnerulersinnaanissarlu. Tamanna tunngavigalugu tunngavigitinneqassaaq inuusuttut pineqartumut tiguneqarnissamik qinnuteqartut, taamatullu piginnaasaqarfigisassamik ilinniagaqarnissamut tiguneqartut amerlanerulernissaat, soorluttaaq sulisorineqarsinnaareersut piginnaasaqarnerulersinnissaat naatsorsuutigineqartoq suliffeqarnermi malitassat pitsaanerulernissaannik. Naatsorsuutigineqarportaaq aqqutissarsiuussisarnerup pitsaanerulerneratigut ilinniartitaanerni taamaatitsiinnartarnerit ikinnerulissasut. Tunngaviusumik anguniakkat anguniakkanik immikkoortukkuutaartunik aamma imaqarput:

· Sulisorineqarsinnaasut piginnaasaqarnerulernissaat.

· Inuussutissarsiutinut ilinniartitaanernut ilinniartitaanernullu allanut qinnuteqartartut piginnaasallit amerlanerulernissaat.

· Ilinniartitaanerni naammassinnittartut procentinngorlugu amerlanerulersinnissaat.

· Sulisorineqarsinnaasut agguataarnerat allanngortinniassallugu ilinniagaqarsimasut ilikkagaqalersimasulluunniit amerlanerulersinnerisigut.

Anguniagaq

§ 4. Naalakkersuisut anguniagaraat Nunatsinni sulisorineqarsinnaasut 2/3-ii piginnaasaqarfigilikkamik ilinniakkamik naammassinnissimassasut 2020-mi. Kommunini Piareersarfiit tamanna tunngavigalugu aalajangiisuusumik inissisimassapput anguniakkap tamatuma anguniarnissaanut, tamatumani Piareersarfiit ilinniartitaanerit, suliffeqarnerup inuussutissarsiutillugu akornanni attaveqaataammata.

Imm. 2. Inuussutissarsiutitigut ingerlatsisut pisariaqartitaat tunngavigalugit Qitiusumik Ilinniarfiit inuussutissarsiutinut ilinniartitaanernut isersinnaanissamut piumasaqaateqarput piginnaasaqartunik sulisoqartoqartalersinnaalernissamut. Piareersarfiillu anguniakkat pineqartut naammassisinnaajumallugit ilaatigut aqqutissiuussineq ilitsersuinerlu aqqutigalugit, imaluunniit inuussutissarsiutinut akuerisamik aqqutissiissuteqarfiusumik ilinniartitaanikkut (AEU) piginnaasaqarnerulerfiusoq aqqutigalugu, imaluunniit meeqqat atuarfiannit soraarummeerneq aqqutigalugu imaluunniit inuttut ineriartortitsiviusumik aaqqissuussaq aqqutigalugu ilinniagaqarnissaminnik noqqaasut ataasiakkaat tamaasa ilinniartitaanermut piginnaasaqarfiulersussamut tiguneqarnissaannut aqqutissiuunniassavaat.

Imm. 3. Kommunalbestyrelsip Piareersarfinni sulisut piginnaasaqarfigisaannik ingerlaavartumik qaffassaaneq ineriartortitsinerlu suli isumannaagassaraat pineqartut qitiusumik suliassatik il.il. isumagisinnaassammatigit.

Imm. 4. Namminersorlutik Oqartussat aamma kommunit akornanni isumaqatigiissutit sukumiinerusut, taamatullu inernerisassatut anguniakkat malitsigitinneqartut Ingerlatsinermut tapiissutit inernerisassatullu anguniakkat pillugit isumaqatigiissummut ilassummi ukiumoortumik nassuiaaserneqartartuniipput. Oktobarip aallaqqaataata kingorna ukiumut aningaasanut inatsiseqarfiusussamut tulliuttumut isumaqatigiissummi pineqartussat pillugit isumaqatiginninniarnerit aallartissapput.

Pineqartut

§ 5. 

· Ilinniartitaanermut aamma suliffeqarnermut aqqutissiuunneqarnissamik noqqaasut tamarmik.

· Qitiusumik Ilinniarfinni lærling´it ilinniagaqalersut aamma sungiusarlutik suliffimmiittut.

· Ilinniagaqalernissamut piginnaasaqarnerulernissamik imaluunniit suliffeqarnermut qinnuteqartut. Piareersarfiit suliassaminnik naammassinnissinnaanissaannut tunngavissaritinneqarpoq Piareersarfinni aqqutissiuussisartut ilisimassammassuk qinnuteqartut akornanni tunuliaqutarisat Piareersarfimmi piginnaasaqarneruleqqinnissamut qanoq innersuussutaassanersut. Piareersarfiit immikkut ilinniagaqarsimanissamik tunuluaqutaqarfiusussatigut katsorsaasussaanngillat, soorlu atornerluisartunik katsorsaasarnermik imaluunniit tarnip pissusaatigut eqqarsartaatsikkulluunniit katsorsaanermik, taamaallaalli tamanut atuuttumik piginnaasaqarnerulersitsinissaq. Inuit piginnaasaqarnerulernissamut Piareersarfimmit innersuunneqartut ingerlatassaminnut kajumissuseqassapput, imaluunniit ingerlatsisinnaanissaminnut kajumissuseqassallutik. Pineqartut ingerlatassaminnik naammassinnissinnaanissamik piviusorsiortumik periarfissaqassapput, aammalu piginnaasaqarnerulerniarnertik naammassereerunikku ilinniagaqalernissamut sulilernissamulluunniit kingorna ingerlariaqqissinnaassallutik.

· Inuit katsorsartinnissamik allamilluunniit pisariaqartitaqartut Piareersarfiup neqeroorutigisinnaanngisaanik Piareersarfimmit isumaginninnermut oqartussaasunut kommunimiluunniit oqartussaasunut allanut innersuunneqassapput, pineqartunut iliuuserineqarsinnaasut pitsaanerpaat pillugit suleqatigiiffiusussaq aallartinneqarsinnaaqqullugu.

Suliassat

§ 6. Kommunalbestyrelsi akisussaavoq inatsisiliat naapertorlugit suliassat isumaginissaannik. Taakkununnga ilaatigut ilaapput:

(a) Suliffissarsiuussineq aamma aqqutissarsiuussineq

· Suliffissarsiuussisarneq suliffissamillu innersuussisarneq isumagissallugit.

· Innuttaasut aqqutissarsiuunneqarnissaminnik noqqaasut kiffartuullugillu aqqutissiuutissallugit aammalu aqqutissiuussinissamut paasissutissarsinissamullu oqaloqatiginninnissamik neqerooruteqarfigissallugit.

· Inuit suliffeqarnermut attuumassuteqartut aningaasanut inatsit malillugu pikkorissartitsinissanut peqataasinnaasut pineqqartunut innersuutissallugit. Tamanna ilinniagaqarsimasunut aamma ilinniagaqarsimanngitsunut atuuppoq.

· Innuttaasut IT atorlugu suliffissarsiorsinnaanissaat.

· Sulilisitsisarnermik, piginnaanngorsaaqqinnermik allamullu ilinniarnermut atasumik suliat isumagissallugit.

· Suliffissaaleqisut innersuunneqartarneri aqqutissiuunneqartarnissaallu isumagissallugit, pineqartumut iliuusissat pillugit pilersaarusiorfigissallugit imaluunniit pineqartunut piginnaanngorsaaqqinnissat pillugit pilersaarusiuunnissaat.

· Suliffissaaleqisut pikkorissartinneqarnissaannik aaqqissuussineq taakkununngalu innersuussisarneq.

· Suliffissaaleqisut, suliffissaaleqisullu suliffeqarnermut piareersimasuutitat, piginnaanngorsaaqqiffiusut imaluunniit pikkorissarlutik peqataasut nalunaarsornissaat pineqartullu pillugit paasissutissanik katersinissaq, tak. nalunaarusiortarneq pillugu § 9.

· Qitiusumik Ilinniarfiit pikkorissartitsisarnerit neqeroorutigineqartartut pillugit qanimut attavigisarnissaat.

· Inuussutissarsiutinik najukkami aamma nunap immikkoortuini ingerlatsisut qanimut attavigisarnissaat.

· Kalaallit Nunaata avataaniit suliartortut nakkutigineqarnissaat pillugu inatsit naapertorlugu aqutsineq.

(b) Ilinniartitaanermut tamanut atasumik aammalu Qitiusumik Ilinniarfinni lærling´it immikkuullarissumik ingerlatsinerannik aqqutissiuussineq. Ilinniagaqarnissamut aqqutissiuussineq.

· Kalaallit Nunaanni ilinniartitaanernut qinnuteqaatit immersornissaannut taakkununngalu ilanngussassat pisariaqartinneqartut tamarmik ilanngunneqarsimanissaannik ikiuuttarnissaq. 

· Kalaallit Nunaanni ilinniartitaanerni ilinniagaqarumalluni qinnuteqaatinik ilinniagaqarnersiuteqarumallunilu qinnuteqaatit tigoorarlugillu ingerlateqqinneqartarnissaannik isumaginninneq.

· Kalaallit Nunaanni inuussutissarsiutinut ilinniartitaanernut Kalaallit Nunaannilu Qitiusumik Ilinniarfinnit neqeroorutigineqanngitsunut ilinniagaqarnissamik qinnuteqaatit tigooqqartarnissaat.

· Ilinniagaqarniartut Nunatta iluani ilinniagaqariartornerannut atatillugu angalanissaannut atasumik bilitsissaannik tunniussisarnissaq allatigullu nalinginnaanerusumik suliassanik isumaginninnissaq - aamma atuarfimmut Kalaallit Nunaanniittumut avataaniluunniit atualeriartornermut suliassat pineqartillugit.

· Inuit ilinniagaqarnissaminnik qinnuteqartut nalunaarsornissaat isumagalugulu pineqartut pillugit paasissutissanik katersinissaq, tak. nalunaarusiortarnissaq pillugu § 9.

· Ilinniagaqarnersiuteqarfimmut nalunaarutiginnittarneq.

· Inuussutissarsiutinut ilinniartitaanermi lærling´it ilinniagaqalernissaat sioqqullugu aammalu sungiusarlutik suliffimmiinneranni ilinniagaqarnerannut sungiusarlutillu suliffimmiinnerannut atasumik aqqutissiuussisarnissaq. 

· Atuartut ataasiakkaat atuartuunerat pillugu oqaaseqaasiuussisarnissaq.

· Inuussutissarsiutinut ilinniartitaanermi lærling´it Qitiusumik Ilinniarfinniittussat aallartisarnissaannut ingerlassaqartarnissaq.

· Sungiusarluni suliffimmiiffiusussanik suumiissusiliillunilu pineqartunut attaveqartarneq.

· Sungiusarluni suliffimmiiffiginiagaq pillugu qinnuteqaatinik tigooqqaallunilu ingerlatitseqqiisarnissaq.

· Lærling´inut isumaqatigiissusiortarnissaq.

· Qitiusumik Ilinniarfinnut attaveqartarnissaq pineqartunullu atasumik pingasuit attuumassuteqartut akornanni oqaloqatiginninnissaannik ingerlatsisarnissaq.

· Nunap immikkoortuani atuarfimmiittariaqarsinnaaneq pillugu piareersaanissaq.

(c) Piginnaasaqarnerulersitsineq

· Innuttaasut suliffissaaleqisut piginnaasaqarnerulernissaannut imaluunniit allamik ilinniagaqalernissaannut innersuullugillu aqqutissiuunnissaat.

· Inunnut inuussutissarsiutinut ilinniartitaanernut piginnaasaqarnerulerumasunut inuussutissarsiutinullu akuerisamik aqqutissiissuteqarfiusumik ilinniartitaanikkut (AEU) piginnaasaqarnerulerfiusumik aqqusaagaqaqqaarnissamik kissaatigisartunut aaqqissuussillunilu taamaattumik ingerlatsinissaq. Inuussutissarsiutinut akuerisamik aqqutissiissuteqarfiusumik ilinniartitaanikkut (AEU) piginnaasaqarnerulerfiusumi atuartut qaffariartuaartumik misilitsinneqarnissaannik ingerlatsineq pikkorissarsimanerannillu uppernarsaatinik tunniussisarnissaq.

· Inuit Kulturikkut ingerlatsineq sunngiffimmilu sammisassaqartitsineq pillugit Inatsisartut peqqussutaat nr. 10, 21. maj 2002-meersoq aamma Meeqqat atuarfianni inaarutaasumik naliliineq pillugu Namminersornerullutik Oqartussat nalunaarutaat nr. 12, 27. juni 2007-imeersoq naapertorlugit ilinniagaqarnissamut piareersaataasumik ilinniartitaanernut piginnaanngorsarumasut meeqqat atuarfiannisulli soraarummeernissamut ingerlatsinissaannik aaqqissuussillunilu ingerlatsinissaq. Tamanna pissaaq najukkami meeqqat atuarfiat suleqatigalugu. 

· Inuusuttut suliffissaaleqisut allallu suliffeqarnermut piareersagassat aamma/imaluunniit ilinniagaqarnissamut piareersimasut ilinniartitaanermik piareersarfiusumillu ingerlatsinissaannik aaqqissuussillunilu ingerlatsinissaq, ilanngullugit ilinniartitaanermut imaluunniit inuussutissarsiutitigut ingerlatanut ingerlariaqqikkiartuaartitsinerit isumaginissaat, assersuutigalugu inunnut atuagarsornikkut piareersimanngitsunut inuttut ineriartortitsinertigut.

· Piareersarfiit immikkut højskoliini ilinniariartortussanut innersuussisarnerit.

Ilinniagaqarnersiutit aamma atuartussanik amerlassusiliisarnerit

§ 7. Ilinniagaqarnersiutit Piareersarfiit ataanni aningaasaliissutigineqartarput ilinniagaqartussatut amerlassusiliussaareersut naapertorlugit. Atuartut amerlassusissaat ingerlatsinermut tapiissutissatut naatsorsuutigineqarsinnaasut nalunaarutigineqarnerannut atatillugu ukiumoortumik isumaqatigiinniutigineqarlutillu aalajajangersarneqartarput. Atuartumut ataatsimut amerlassusiliineq = qaammatinut qulinut ilinniagaqarnersiutit, tak. Ilinniagaqarnersiutit pillugit Namminersornerullutik Oqartussat nalunaarutaat nr. 8., 27. marts 2008-meersoq.

Imm. 2. Ilinniagaqarnersiutit taamaallaat tunniunneqarsinnaapput inunnut Piareersarfimmi piginnaasaqarneruleqqikkumallutik ingerlatsisunut. Pineqartunut iliuusissat pillugit erseqqaarissunik pilersaarusiortoqarsimassaaq, siunertaralugu pineqartut sulilersillugilluunniit ilinniagaqalernissaat. Iliuusissanut pilersaarutit suliarinissaannut Namminersorlutik Oqartussat qarasaasiat atorlugit nalunaarsuusiornermut sakkussatut ineriartortitaat atorneqarsinnaapput, tak. § 9. Piareersarfimmiinneq atuagarsornikkut piginnaanngorsarfiusinnaavoq, assersuutigalugu inuussutissarsiutinut akuerisamik aqqutissiissuteqarfiusumik ilinniartitaanikkut (AEU) piginnaasaqarnerulernikkut, imaluunniit atuagarsunngikkaluarluni piginnaanngorsarnikkut, assersuutigalugu inuttut ineriartornikkut allatigullu. Piareersarfimmiinneq pineqartut arlariissillugit aamma ingerlanneqarsinnaavoq. Aalajangiisuusussaq tassaavoq inummut pineqartumik sammisumik aqqutissiuussinissaq, taassumunnga naapertuunnerpaamik ingerlatsinissaq aaqqissuunneqarsinnaaqqullugu, taamaasilluni pineqartoq sulilernermut imaluunniit ilinniagaqalernermut ingerlariaqqissinnaaqqullugu. Ingerlassareriikkat pineqartumit assinganik uteqqinneqarsinnaanngillat.

Imm. 3. Kommunalbestyrelsi isumaqarpat atuartunut amerlassusiliineq aaqqiivigineqartariaqartoq, kommunalbestyrelse Inuussutissarsiornermut Suliffeqarnermullu Naalakkersuisoqarfimmut allakkatigut tunngavilersukkamillu pineqartoq pillugu qinnuteqaateqassaaq. Qinnuteqaammi ilaassapput atuartussatut amerlassusilikkat qanoq atuiffiusimanerat pillugu nassuiaat, ilinniartitsisussatigut atorsinnaasat aammalu najukkami periarfissaasut atugassarititaasullu pillugit nassuiaat. Amerlassusiliinerit aaqqiissutaat nalilerneqarpata naammanngitsut Inuussutissarsiornermut Suliffeqarnermullu Naalakkersuisoqarfik qinnuteqaammik qaqugukkulluunniit itigartitsissuteqartuarsinnaavoq tunngavilersuutip tamakkiisumik naammassineqarnissaata tungaanut.

Sulisorisat

§ 8. Kommunalbestyrelsip ingerlatsinermi suliassaanut ilaavoq isumannaassallugit sulisorisanik aqutsineq, atorfinitsitsisarneq aammalu soraarsitsisarneq. Piareersarfimmi sulisorisat akornanniissapput qullersaq, aqqutissiuussisut amerlassusileriikkat ilinniartitsisullu, pisariaqarpallu sulisorisassat allat. Kommunalbestyrelsi aaqqissuussisinnaavoq sulianut qitiusumik inissisimasumik qullersalerluni aammalu najukkami Piareersarfimmi qullersaqartitsilluni.

Imm. 2. Namminersorlutik Oqartussanit ingerlatsinermut tapiissutit akiliutigineqartut, tak. Ingerlatsinermut tapiissutit inernerisassatullu anguniakkat pillugit isumaqatigiissummut ilassut, taamaallaat atorneqarsinnaapput aqqutissiuussisutut- aamma inniartitsisartutut sulisorisat kiisalu Piareersarfimmi qullersamut aningaasarsianut. Taakku saniatigut pineqartunut sammisumik aaqqissuussarisanut, assersuutigalugit ilinniartitaanermut suleqatigiinnissamut sammisumik angalasarnerit, pikkorissartitsinermi atortussianut aammalu ilinniartitsinermi atuartitsinermilu atortussianut. Kommunalbestyrelsip Piareersarfinni qullersaasussat pineqartut saniatigut sulianut qullersanik atorfinitsitsinissaq kissaatigippagu atorfimmut taamaattumut aningaasartuutit kommunalbestyrelsip kisimi akiligassarissavai.

Imm. 3. Kommunalbestyrelsip Piareersarfinni sulisut katitigaanerannut atasumik isumagissavaat sulisoqatigiiaat ima inuttaqartigalutillu katitigaasimassasut aammalu piginnaasaqassasut isumannaarneqarsinnaanngorlugu suliassanik inaarinninnerit piginnaasaqarfiusumik pitsaassusilimmillu anguneqarsinnaanngorlugit. Taamaattumik sulisut ilinniaartitaanikkut- aamma misilittakkamikkut tunuliaqutaat Piareersarfiit suliassaannut anguniagassaannullu naapertuutissapput. Piareersarfinni sulisunut piginnaanngorsarnissamik neqeroorutit Namminersorlutik Oqartussat ingerlattarlugillu aningaasalersussavaat Aningaasanut inatsimmi killiliussat iluanni.

Imm. 4. Sulisorisat aningaasarsiamikkut- aamma atorfeqarnermikkut malitassaat pisortanut isumaqatigiissutinut ilaassapput, aammalu Kalaallit Nunaanni Naalakkersuisut kattuffiillu isumaqatiginninniarsinnaasut akornanni isumaqatigiissutit malillugit – ilanngullugit kommunini tjenestemanditut ilinniagaqarsimasutut atorfilinnut qullersaasunullu aningaasarsiatigut inissisimaffissaat pillugit isumaqatigiissut aammalu Piareersarfinni fag´ini ilinniartitsisunut qullersanullu piffissaq suliffiusussaq pillugu isumaqatigiissut.

Imm. 5. Ataatsimoorussamik atorfinitsinneqarneq. Kommunalbestyrelsi kommunimi meeqqat atuarfianni ilinniartitsisumik amerlanerusunilluunniit Piareersarfinnut imaluunniit kommunip allamik ingerlataqarfianut inissiisinnaavoq. Tamanna pissaaq Namminersornerullutik Oqartussani aamma Kalaallit Nunaanni kommunini meeqqat atuarfianni sulisut atorneqarsinnaanerat pillugu isumaqatigiissut naapertorlugu (ataatsimoorussamik atorfinitsitsineq), 2008-mi isumaqatigiissutaasoq IMAK´ip aamma Kalaallit Nunaanni Naalakkersuisut akornanni.

Nalunaarusiortarnerq

§ 9. Kommunalbestyrelsi pisussaatitaavoq Piareersarfinni aaqqissuussarisartakkat pillugit ingerlaavartumik aamma inaarutaasumik nalilersuinernik ukiumut marloriarluni suliaqartarnissamik, taakkulu Namminersorlutik Oqartussanut nassiunneqartassapput.

Imm. 2. Kommunalbestyrelsip Piareersarfiit suliaminnik isumaginninneranik nalilersuinissamut paasissutissat makkununnga tunngasut Naalakkersuisup akisussaasup naalakkersuisoqarfianut nalunaarutigisassavai:

(a) Suliffissarsiuussineq aamma aqqutissiuussineq

1. Suliffissaaleqisut amerlassusiat.

2. Suliffissaaleqisut suliffeqarnermut piareersimasut amerlassusiat.

3. Suliffissaaleqisut suliffissamut innersuunneqarsimasut amerlassusiat.

4. Suliffissaaleqisut suliffissaqartinneqalersimasut amerlassusiat.

5. Piginnaanngorsaaqqinnermut sapaatit akunneri atorneqartut amerlassusiat.

(b) Tamanut atuuttumik aqqutissiuussisarneq aammalu Qitiusumik Ilinniarfinni lærling´inut immikkuullarissunik ingerlatsisarneq.

6. Inuussutissarsiutinut ilinniartitaanernut qinnuteqartut amerlassusiat.

7. Inuussutissarsiutinut ilinniartitaanerni tiguneqartut amerlassusiat.

8. Inuussutissarsiutinut ilinniartitaanermik aallartittut amerlassusiat.

9. Piareersarfiusumik ilinniartitaanernut innersuunneqartut amerlassusiat.

10. Ingerlariaqqiffiusumik ilinniartitaanernut innersuunneqartut amerlassusiat.

(c) Piginnaasaqarnerulersitsineq

11. Inuit inuussutissarsiutinut akuerisamik aqqutissiissuteqarfiusumik ilinniartitaanermut (AEU), Meeqqat atuarfianni soraarummeernissamut, Inuttut ineriartoqqinnissamut aammalu Højskolimut innersuunneqartut amerlassusiat.

12. Atuartussatut amerlassusiliussat qanoq atorneqartarnersut, pineqartut kisinneqassallutik qaammatinut ilinniagaqarnersiuteqarfiusunut, agguataarlugit inuussutissarsiutinut akuerisamik aqqutissiissuteqarfiusumik ilinniartitaanermut (AEU), Meeqqat atuarfiannit soraarummeertussatut, Højskolertussatut aammalu Inuttut ineriartornermik ingerlatsisussatut innersuunneqarnerattut.

13. Piareersarfimmut attuumassuteqartut tamarmik iliuusissanut pilersaarusiorfiusut amerlassusiat, ilanngullugit ilinniartitaanermut, piginnaanngorsaaqqinnermut aamma sulinermut sammititaqartut amerlassusiat.

Imm. 3. Nalunaarusiorneq Namminersorlutik Oqartussat Piareersarfinni IT atorlugu nalunaarsuusiornermut sakkussiatut ineriartortitaasigut ingerlaavartumik ingerlanneqartassaaq. Programmi pineqartoq Namminersorlutik Oqartussanit nakkutigineqartuuvoq atortussaatinneqarlunilu. IT atorlugu nalunaarsuusiorfissiaq iluaqutsiullugu qarasaasiatigut attaveqaatit atorsinnaajunnaarnerisigut allamilluunniit pissuteqartumik nalunaarusiortoqarsinnaasoqartinnagu minnerpaamik ukiup affakkaartumik februaarip aallaqqaataani (ukiup siuliani ukiup affaa kingulleq pillugu) aamma septembarip aallaqqaataani (ukiup ingerlatsiviusup affaa siulleq pillugu) nalunaarutiginnittoqartassaaq.

Imm. 4. Namminersorlutik Oqartussat aamma Kalaallit Nunaanni Naatsorsueqqissaartarfik Piareersarfiit aaqqissuussarisartagaat pillugit programmi pineqartoq atorlugu naatsorsueqqissaarinissamut paasissutissanik qaqugukkulluunniit aallersinnaassapput.

Imm. 5. IT atorlugu nalunaarsuusiornissamut sakkussiakkut amerlassutsit nalunaarutigineqartartussat imm. 2-mi taasat saniatigut ukioq atuartitsiviusoq qaangiuttoq pillugu pitsaassusilikkamik paasissutissat nassuiaatitalerlugit ukiumut ataasiarluni kingusinnerpaamik septembarip aallaqqaataani ilaatinneqartassapput. Nalunaarusiaq minnerpaamik makkuninnga imaqassaaq: Piareersarfimmi aaqqissuussarisartakkat pillugit naliliineq. Suut ingerlalluarpat suullu ingerlalluanngillat? Ukiumi atuarfiusumi kingullermi suut periarfissaasimappat suullu unammilernartuusimappat?

Imm. 6. Kommunalbestyrelsi missingersuusiornermut nalinginnaasumik suleriutsini malillugu Piareersarfinnut ukiumoortumik atuuttussamik missingersuusiortassaaq. Taanna Naalakkersuisumut akisussaasumut nassiunneqartassaaq ukiup qaammatai malillugit ukiup tulliani kingusinnerpaamik februaarip aallaqqaataa tikitsinnagu.

Kommunalbestyrelsi naatsorsuusiornermut nalinginnaasumik suleriutsini malillugu Piareersarfiit pillugit ukiumoortumik naatsorsuusiortassaaq. Taanna Naalakkersuisumut akisussaasumut nassiunneqartassaaq ukiup qaammatai malillugit ukiup tulliani kingusinnerpaamik februaarip aallaqqaataa tikitsinnagu.

Nakkutilliineq

§ 10. Kalaallit Nunaanni Namminersorlutik Oqartussat qaqugukkulluunniit pisinnaatitaallutillu pisussaaffeqarput nalunaarutip aamma Ingerlatsinermut tapiissutit inernerisassatullu anguniakkat pillugit isumaqatigiissummut ilassutip malitsinneqarlutillu suliassat naammassineqarnissaannik nakkutilliinissamik.

Kalaallit Nunaanni Namminersorlutik Oqartussat nakkutilliinerat arlariinnik sammivilimmik siunertaqarpoq: Aappaatigut naapertuussakkamik nalunaarutiginnittarnerit tigussaasumik malinnaavigineqarnissaat, aappaatigullu isumannaassallugu najukkami ineriartortitsinerup Naalakkersuisut nuna tamakkerlugu kissaatigisaannut naapertuuttuunissaat, aammalu kommunimut sammisumik oqaloqatiginnittarnissaq ikiuuttarnissarlu, suliatigut ikorfartueqatigiittarnissaq ilitsersuisarnissarlu - tamakku pisariaqartinneqarpata.

Aningaasaqarneq

§ 11. Kommunalbestyrelsip suliassaraa Piareersarfinnut illunik atortussanillu naleqquttunik pissarsinissaq, pineqartullu ingerlannerat aserfallatsaalinerallu isumaginissaat. Illut atortullu sullivinnik avatangiisit pillugit inatsit naapertorlugu qaqugukkulluunniit piumasaqaataasut malissavaat. Piareersarfiit illutaat najukkami sapinngisamik qiterpasumiissapput, taamaasilluni kommunimi innuttaasut Piareersarfimmut orniguteriaannarsinnaanerat naapertuulluarsinnaassammat.

Imm. 2. Piareersarfiit ingerlatsinerannut ineriartortinnerannullu aningaasartuutit kommunimit isumagineqassapput. Aningaasalersuineq ilaatigut pissaaq Namminersorlutik Oqartussanit ingerlatsinermut tapiissutit aqqutigalugit ilaatigullu Namminersorlutik Oqartussat aaqqissuussarineqartartunut atasumik ingerlatsinermut tapiissutigisartagaasa minnerpaamik angeqqataannik kommunip tapiissuteqarnera aqqutigalugu. Aningaasalersuutitigut ataatsimut isummaarneqassaaq suliassat suliarinissaannut naammattunik atugassaqatitsisoqarnissaa. Ukiumi aningaasanut inatsiseqarfiusumi ingerlatsinermut tapiissutissat annertussusissaat Ingerlatsinermut tapiissutit inernerisassatullu anguniakkat pillugit isumaqatigiissummut ilassummi nassuiaasersorneqarput.

Imm. 3. Namminersorlutik Oqartussat sinnerlugit Naalakkersuisoq akisussaasoq kommunimut ingerlatsinermut ukiumoortumik tapiissuteqartarpoq Aningaasanut inatsimmi killiliussat iluanni. Ingerlatsinermut tapiissutissat 80%-ii ukiut tamaasa februaarip aallaqqaataani akilerneqartarput. Sinneri 20%-ii ukiumi pineqartumi oktobarip aallaqqaataani akilerneqassapput, tamatumani ingerlatsinermut tapiissutit aamma inernerisassatut anguniakkat pillugit Isumaqatigiissummut ilassummi taaneqartut malinneqarsimappata. Tamanna pisimanngippat sinneruttut 20%-ii Naalakkersuisut tigummigallarsinnaavaat kommunalbestyrelsip naammaginartumik nassuiaaseereernissaanut, pisariaqarpallu suleqatigiinneq unitsissinnaallugu. Ingerlatsinermut ataatsimut tapiissutit ukiumi aningaasanut inatsiseqarfiusumi tamarmi matussutaassapput, tassalu ukioq taanna ingerlatsinermut tapiissutinik akiliutigineqartumi. Kommunalbestyrelsi ingerlatsinermut tapiissutitut tunniussat pillugit aqutsinermut akisussaavoq, pisussaatitaallunilu Namminersorlutik Oqartussanut § 9 naapertorlugu nalunaaruteqartarnissamik.

Imm. 4. Kalaallit Nunaanni Namminersorlutik Oqartussat Qitiusumik Ilinniarfinni inuussutissarsiutinut ilinniartitaanerni lærling´inut sammisumik suliassat pillugit tapiissutigisartagaat aaqqissuussarisartakkat atuartullu amerlassusiannik tunngaveqartarput annertussusilerneqartarlutillu ukiumut aningaasanut inatsiseqarfiusussamut tullermut, tunngavigalugit ukioq aningaasaliissuteqarfiusoq sioqqullugu oktobarip aallaqqaataani atuartuutigisat amerlassusiat.

Imm. 5. Piareersarfiit pillugit tapiissutit allat ingerlatsinermut aalajangersimasumik tapiissutigineqartarput, oqimaaqatigiissitsiviusarpullu ingerlataqarfiit sinerissami sumi inissisimanerat aammalu inissisimaffigisaasa aningaasaqarnikkut siunnerfigisanut sanilliunnerisigut, taamaasillunilu angalanernut il.il. atatillugu immikkut aningaasartuutigisartakkat ingerlatsinermut tapiissutinik naatsorsuinermut tunngavissaasarlutik. 

Imm. 6. Ingerlatsinermut tapiissutit inernerisassatullu anguniakkat pillugit isumaqatigiissummut ilassut malillugu ingerlatsinermut tapiissutit kommuninut ataatsimut tapiissutit siumut nalinginnaasumik procentiliussaasartoq tunngavigalugu akit aningaasarsiallu najoqqutaralugit aaqqiivigineqartarput. Taakku saniatigut inuussutissarsiutinut ilinniartitaanerni lærling´inut sammisumik atuartut apeqqutaatillugit suliassat aaqqiivigineqartarput, taamatullu aamma pisariaqarpat suliaqarfimmut pineqartumut isumaqatigiissutit atuuttut malillugit aningaasarsiatigut qaffaatit.

Imm. 7. Ukiumi aningaasanut inatsiseqarfiusumut tamarmut ingerlatsinermut ataatsimut tapiissutigisassatut kommunini tamani naatsorsuutigisat takuneqarsinnaassapput Ingerlatsinermut tapiissutit inernerisassatullu anguniakkat pillugit isumaqatigiissummut ilassummi pineqartunullu atuutsitami. Kommunimut ingerlatsinermut tapiissutissatut naatsorsuutigisinnaasassat ukioq aningaasanut inatsiseqarfiusussaq sioqqullugu oktobarip qaammataani siunissami ilisimatitsissutigineqartalissaaq imaluunniit ukioq pineqartoq pillugu aningaasanut inatsit aalajangiunneqaannartorlu.

Imm. 8. Kommunalbestyrelsi kommunimi kollegianik ingerlatsinermut nakkutilliinermullu akisussaatinneqarpoq. 

Atortuulernera

§ 12. Matumani Nalunaarut atortuulerpoq 1. januar 2010.

§ 13. Ilutigalugu Namminersornerullutik Oqartussat nalunaarutaat nr. 17 ulloq 16. oktoberi 2007 Piareersarfinni qitiusumik ingerlatsiviit suliaminnik ingerlatsinerat il.il. naliliisarneq pillugu nalunaarutaat aamma Suliffeqarnermut, suliffissarsiortut ilinniagaqalerniartullu sulilersinneqartarnissaannut kiisalu Kalaallit Nunaannut suliartortartunut tunngasunik kommunalbestyrelsit paasissutissanik nalunaaruteqartarnissaat pillugu Namminersornerullutik Oqartussat nalunaarutaat nr. 20 19. novembari 2007-imeersoq atorunnaartinneqarput.

Kalaallit Nunaanni Namminersorlutik Oqartussat ulloq xx.

Ove Karl Berthelsen


Bent A. Sørensen

